
Маринэщ.

КъэкIуэгъуафIэ  кIуэжыгъуафIэщ.
Лъэпкъ Iущыгъэ:

Ди  псэлъэгъухэр                                               Щэнхабзэ                                               Махуэгъэпс                                               Фэеплъ

Лэскэн муници пальнэ 
 район ад минист ра цэмрэ 
Лэс кэн ЕтIуанэ къуа жэм и 
ад минист рацэмрэ, жы лэ-
дэсхэри яхэту, гущIы хьэ 
ящы хъуащ лэжьыгъэм и 
ветеран, Лэскэн щIына-
лъэм Зауэм рэ лэ жьы гъэм-
рэ я ветеранхэм я советым 
и уна фэщI, агроном цIэ-
рыIуэ Уэркъуасэ Пётр Му-
хьэ мэд и къуэр дунейм 
зэрехыжар. 

Уэркъуасэ Пётр Му хьэмэд 
и къуэр 1939 гъэм шы-

щхьэуIум и 4-м Лэскэн ЕтIуанэ къуажэм къы щалъ-
хуащ. 1955 гъэм абы лэжьэн щIидзащ Лэскэн со-
вхозым и Iэщы хъуэу. Иужьым ар щытащ тракторзе-
хуэу, губгъуэ хьэсэхэм я зыужьыкIэм кIэлъыплъ 
IэщIагъэлIу, производствэм и унафэщIу, «Лэскэн» 
совхозым и агроном нэхъыжьу, къы кIэлъыкIуэу 
«Ерокъуэ» сов хозым и Iэтащ хьэу. А Iэ натIэхэм 
 къадэкIуэу, ар лэжьащ Лэскэн ЕтIуа нэ  къуажэ со-
ветым и исполкомым и унафэщIу, компартым а 
жылэм щиIэ комитетым и секретару.

2007 гъэм къыщыщIэдзауэ и иужьрей махуэхэм 
нэ сыху, Уэркъуасэ Пётр лэжьащ Лэскэн щIына -
лъэм и агроном  пашэу, «Россельхознадзор» зэгу-
хьэныгъэм КъБР-м щиIэ къудамэм къэкIыгъэхэр 
 хъумэнымкIэ Лэскэн  районым къыщызэригъэпэ -
ща станцым и IэщIагъэлI  нэхъыщхьэу, иужьым а 
IуэхущIапIэ дыдэм и унафэщIу. 

Къыхэбгъэщ зэрыхъунумкIэ, мыбдежыращ Уэр-
къуасэм, Iуэхум фIыуэ зэрыхищIыкIым къы хэкIыу, 
къызэ гъэпэща кIуэ Iэзэу зэрыщытар нэгъэсауэ 
 къыщигъэлъэгъуар. И чэнджэщ щхьэпэхэмкIэ ар 
ядэIэпыкъурт щIым елэжьхэм, бэ джэнд Iуэхум зе-
зытахэм, мэкъумэшым и  IэнатIэу райо ным итхэм я 
унафэщIхэм. Абы къыфIэ кIыжу, Уэркъуасэр  гъавэ 
щIапIэхэм кIуэрти, абдежым щылажьэхэм я Iуэху 
зыIутым, жэуаплыныгъэ ин пылъу, щыгъуазэ зы-
хуищIырт. 

Уэркъуасэ Пётр пщIэи щIыхьи зиIа IэщIагъэлIу 
 дунейм зэрытетар къэзыгъэлъагъуэщ къыдэлэ-
жьахэм, и ныбжьэгъуу къыдекIуэкIахэм, арыххэу 
къэ зыцIыхуу щытахэм ар ягу къыщагъэкIыжкIэ 
псалъэ гуапэу къыхужа Iэхэри. 

Мэкъумэш хозяйствэм и IэнатIэу илъэс куэдкIэ 
зы пэрытахэр гурэ псэкIэ хуэпэжу зэрызэрихьам, 
абдежым щиIа  ехъулIэныгъэхэм папщIэ, Уэркъуа -
сэ Пётр къы хуагъэфэщащ Урысей Федерацэм 
 Мэкъумэш хозяйствэмкIэ и  министерствэм и ФIы-
щIэ тхылъ, Къэбэрдей-Балъкъэрым Мэкъумэш 
 хозяйствэмрэ ерыскъыпхъэ хэмкIэ и министерст-
вэм рэ республикэм и Парламентымрэ я ЩIыхь 
тхылъ хэр, жылагъуэ зэгухьэныгъэхэм къабгъэдэкIа 
медаль  бжыгъэншэхэр, «Лэжьыгъэм и ве теран» цIэ 
лъапIэр. 

«Уэркъуасэ Пётр и гъащIэ гъуэгуанэр, къыхуа гъэ-
фэща Iуэхум пэжу зэрыбгъэдэтар, цIыхугъэшхуэ 
хэлъу дунейм зэрытетар дэркIэ щапхъэ гъуэзэ-
джэщ, мыкIуэдыжщ», - итщ зи гугъу тщIы IуэхущIа-
пIэхэм къабгъэдэкIа тхыгъэм.

Лъэужь  мыкIуэдыж

Къэбэрдей-Балъкъэр Республикэм и Парла-
ментым и депутатхэмрэ КъБР-м и Парламентым 
и Аппаратым и лэжьакIуэхэмрэ КъБР-м и Совет 
Нэхъыщхьэм и XII зэхуэсыгъуэм, Къэбэрдей- 
Балъкъэр Республикэм и Парламентым ЛIы кIуэ-
хэмкIэ и Советым и япэ хэхы гъуэм и депутату 
щыта Мэшыкъуэ Хьэсэнбий Инал и  къуэм и 
Iыхьлыхэмрэ благъэхэмрэ яхуогузавэ ар дунейм 
зэрехыжам къыхэкIыу.

Бахъсэн къалэмрэ районымрэ, Ислъэмей 
 къуажэ администрацэхэм, Дунейпсо, Къэбэрдей 
адыгэ хасэхэм, «Адыгэ псалъэ» газетым 
 гущIыхьэ ящыхъуауэ хъыбар фагъащIэ адэжь 
хэкум япэу къэзыгъэзэжахэм я  нэхъыжь Абеи-
къуэ Шухьэиб Мизан и къуэр дунейм зэрехы-
жамкIэ икIи и Iыхьлыхэмрэ благъэхэмрэ яхуогу-
завэ. 

Щапхъэ дахэ

ЩэкIуэгъуэм и 6-м         
Санкт-Петербург ще кIуэ-
кIащ «Лъы щат щэбэт» пса-
пащIэ акцэр. Къалэм щып-
сэухэм а махуэм сыхьэ-
типлIым къриубыдэу ятащ 
лъы литр 242-рэ. 

IУЭХУР зи жэрдэмхэм къа-
хуэкIуэну зыщыгугъар цIыху 
400 хуэдизт, ауэ акцэм хэ-
тыну хуейуэ цIыху 600-м 
 зрагъэтхат. А псоми я узын-
шагъэр къапщыта нэужь, 
цIыху 538-м лъы Iах хъуну 
къалъытащ. Я чэзур къы-
щысынум пэплъэн хуей зэ-
рыхъуам щхьэкIи къэмы нэу 
IуэхуфIым жыджэру хэтащ 
ищхъэрэ къалащхьэм дэс-
хэр.

«УщымыгуфIыкIынкIэ Iэ-
мал иIэтэкъым хуэныкъуэм 
зыщIэзыгъэкъуэну хуейхэр 
куэд зэрыхъум. ГущIэгъу, 
 гулъытэ зыхэлъ къалэдэс-
хэр къыхэтлъхьа жэрдэмым 
къызэрыпэджэжам и 
 фIыгъэкIэ лъы литр 242-рэ 
 гъэ тIылъыгъэ тщIыфащ. 
Дэри тлъэкI къэдгъэнакъым 
цIыху хэм гуапэу дадэлэ-
жьэнымкIэ», - жаIащ Лъы 
тынымкIэ станцым и лэжьа-
кIуэхэм. 

Дохутырхэм къыхагъэ-
щащ иджы хуэдэу жыджэру 

цIыхухэр а акцэм зэи зэ-
рыхэмытар икIи ар щапхъэ 
дахэ адрейхэми яхуэхъуну 
зэрыщыгугъыр. 

ЩIыуэпсыр 
хъумэным 

хуэщхьэпэну

Ди къэралым и мыза-
къуэу, дуней псор нэхъ зы-
гъэгузавэ Iуэхухэм ящыщ 
хъуащ пхъэнкIийр щIы-
пIэхэм зэрыщызэтрихьэр. 
КIэрыхубжьэрыхухэр щIы-
лъэм зэрыщикъухьами 
удэ кIуэтэнт, ахэр цIыху 
къызэрыгуэкIми хузэщIэ-
къуэжыну Iэмал щыIэт - 
иджы пхъэнкIийр псыхэм 
хадзэурэ абыхэм хытIыгу 
хуэдиз щыхъуа щIыпIэхэ -
ри иIэщ.

ЩIЭНЫГЪЭЛIХЭР, IэщIа-
гъэлIхэр илъэс куэд хъуауэ 
йогупсыс абы хэкIыпIэ хуэ-
хъунухэм икIи кIэрыху-
бжьэрыхухэм щелэжь Iэна-
тIэхэр дэнэ щIыпIи щызэт-
раухуэ. Москва пэмы жы-
жьэу, Богородскэ къалэ 
округым хыхьэу иджыбла-
гъэ лажьэу щаутIыпщащ 
цIыхухэм пхъэнкIийм ха-
дзэхэм щелэжьыж IуэхущIа-
пIэшхуэ. Къэбгъэлъа гъуэмэ, 
иужьрей зэманым апхуэдэ 
комплексу Москва областым 
мыр епщIанэу къыщызэIуа-
хащ.

Зы илъэсым къриубыдэу 
ар елэжьыфынущ кIэрыху-
бжьэрыху тонн мини 150-м 
щIигъум. ЩIыуэпсым хэ кIуэ-
дэжыфыну апхуэдиз кIэ-

рыхубжьэрыхур мыбы элек-
трокъарууэ квт 12000-м хуа-
гъэкIуэфынущ. IуэхущIа-
пIэм пхъэнкIийхэр щызэ хадз 
и къудамэм зы илъэсым 
тонн мин 650-рэ щызэха-
дзыфынущ. IэщIагъэлIхэм 
къызэралъытэмкIэ, кIэрыху-
бжьэрыхухэр щIыналъэм 
 нэхъ мащIэ щыщIыным, 
апхуэдэ щIыкIэкIи щIыуэп-
сыр хъумэным мы IуэхущIа-
пIэм хэлъхьэныгъэфI хуи-
щIыфынущ.

ЩэкIуэгъуэм и 9,
гъубж

Фашизмэм, расизмэм, 
лъэпкъ зэхэгъэж щIыным 
япэщIэтыным и дунейпсо 
махуэщ

Радиацэм пэщIэтыным 
хуэунэтIа акцэхэм я ду-
нейпсо махуэщ

Лизингым и дунейпсо ма-
хуэщ

1929 гъэм къалъхуащ уэ-
рэд 400-м щIигъу зытха ком-
позитор цIэрыIуэ, СССР-м и 
цIыхубэ артисткэ, Социа-
лист Лэжьыгъэм и ЛIы-
хъужь, СССР-м и Къэрал 
 саугъэтыр тIэунейрэ зы-
хуагъэфэща Пахмутовэ 
Александрэ.

1940 гъэм къалъхуащ 
 адыгей усакIуэ Хьэлэш Сэ-
фарбий.

1941 гъэм къалъхуащ 
 УФ-м и цIыхубэ сурэтыщI, 
КъБР-м щIыхь зиIэ и 
сурэтыщI, Красноярск дэт 
художественнэ институтым 
и профессор, РАХ-мрэ 
 ЩIДАА-мрэ я академик 
 Пащты Герман.

1966 гъэм къалъхуащ 
 Тыркум щыпсэу адыгэ тха-
кIуэ Решат (Къущхьэ) Се-
вим.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
пшэр техьэ-текIыу щыщыты-
нущ. Хуабэр махуэм градус 
15 - 21-рэ, жэщым градуси 8 
- 9 щыхъунущ.

ЩэкIуэгъуэм и 10,
бэрэжьей

Мамырыгъэмрэ зыужьы-
ныгъэмрэ яхуэлажьэ щIэ-
ныгъэм и дунейпсо ма-
хуэщ

Бухгалтерым и дунейпсо 
махуэщ

ЩIалэгъуалэм я дуней-
псо махуэщ

Урысей Федерацэм Къэ-
рал кIуэцI IуэхухэмкIэ и ор-
ганхэм я лэжьакIуэм и ма-
хуэщ

Тыркумэным щагъэлъа-
пIэ гъавэм и махуэр

1741 гъэм Черкасский 
Алек сей (адыгэщ) Урысейм 
и канцлеру ягъэуващ.

1888 гъэм къалъхуащ 
 авиаконструктор, академик, 
генерал-полковник, Социа-
лист Лэжьыгъэм щэнейрэ и 
ЛIыхъужь, Ленин саугъэ-
тымрэ СССР-м и Къэрал 
 саугъэтымрэ (тхуэнейрэ) 
зыхуагъэфэща Туполев 
 Андрей.

1919 гъэм къалъхуащ совет 
конструктор, генерал-лей-
тенант, техникэ щIэныгъэ-
хэм я доктор, къэрал куэ дым 
къыщагъэсэбэп Iэщэхэр 
къэзыгупсыса Калашников 
Михаил.

1926 гъэм къалъхуащ 
 шыхъуэ, Социалист Лэжьы-
гъэм и ЛIыхъужь Къалмыкъ 
Хьэжмурат.

1933 гъэм къалъхуащ жур-
налист, тхакIуэ, КъБР-м 
щэн хабзэмкIэ щIыхь зиIэ и 
лэжьакIуэ, «Адыгэ псалъэ» 
газетым и къудамэм и 
унафэщIу илъэс куэдкIэ 
щыта Шыбзыхъуэ Мухьэ-
дин.

1947 гъэм къалъхуащ тех-
никэ щIэныгъэхэм я доктор, 
КъБКъУ-м и ректору щыта, 
УФ-м щIэныгъэхэмкIэ щIыхь 
зиIэ и лэжьакIуэ Къарэ-
мырзэ Барэсбий.

1964 гъэм къалъхуащ мэ-
къумэш щIэныгъэхэм я док-
тор, КъБКъМУ-м и профес-
сор Шал Тимур.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
уфауэ, къешх-къесу щыщы-
тынущ. Хуабэр махуэм гра-
дус 1 - 2, жэщым градус 0 - 2 
щыхъунущ.

Иджыблагъэ Красноярск щекIуэкIащ 
Тхылъ щэнхабзэмкIэ XV жармыкIэр. 
Iуэхум и къызэгъэпэщакIуэр Прохоров 
Михаил и псапащIэ фондырщ. Мы гъэм 
Iуэхум унэтIыныгъэ щхьэхуэ иIащ: 
«ЦIыхухъур, бзылъхугъэр. Иджырей 
 социальнэ гъащIэм щагъэзащIэ къалэн-
хэр». 

ЦIЫХУХЪУМРЭ цIыхубзымрэ литера-
турэм хуаIэ бгъэдыхьэкIэм иIэ щхьэхуэ-
ныгъэхэм, я хъэтIым хэлъ щIэщыгъуагъ-
хэм ятеухуауэ къэпсэлъахэщ «Новое ли-
тературное обозрение» тхылъ тедзапIэм        
и унафэщI Прохоровэ Иринэ, тхыдэтх 
 Лекманов Олег сымэ, нэгъуэщIхэри. 
«КРЯКК-2021» Iуэхум хэтащ тхыдэджхэр, 
философхэр, тхакIуэхэр. 

Красноярск щекIуэкIа литературэ 
зэхыхьэм ирагъэблэгъащ усакIуэ, дра-
матург, «Горянка» газетым и редактор нэ-
хъыщхьэ Къаныкъуэ Заринэ. Абы и «Щы-
Iащ - псэуащ, игъащIэкIэ» пьесэм къе-
джащ Пушкиным и цIэр зэрихьэу Крас-
ноярск дэт драмэ театрым и актёрхэр. 
ИужькIэ, тхыгъэм теухуауэ зэIущIэ екIуэ-
кIащ, ар зи Iэдакъэ къыщIэкIа Къаныкъуэ 
Заринэ къыхуагъэхьэзыра упщIэхэм 
япэджэжащ. 

Пьесэр Къаныкъуэм адыгэбзэкIэ итхащ, 
урысыбзэкIэ зэридзэкIыжащ. Илъэс кIуам 
а тхыгъэр Урысейм ис лъэпкъхэм я 
иджырей драматургиер щызэхуэхьэса 
 антологием ихуащ.

ГЪУЭТ  Синэ. 

Къаныкъуэ  Заринэ  и  пьесэм
Красноярск  къыщоджэ

Нобэ «Адыгэ псалъэм» ди 
хьэщIэщ «хэхэс» цIэ жа-
гъуэр «хэкурыс» цIэ лъа-
пIэмкIэ пасэу зыхъуэжы -
фа, нэхъыщхьэращи, зы-
хъуэжу хущIемыгъуэжа ди 
лъэпкъэгъу МэшхуэфI 
 Нэждэт. Лъэныкъуэ куэдкIэ 
лъэпкъым Iуэху хуэ зы-
лэжьа, хуэзылэжь ди нэ-
хъыжьыфIым ущепсалъэ-
кIэ, и тхыгъэхэм уще джэкIэ, 
хэкум кърит къарур, зэ фIэ-
кIыр, гушхуэ ныгъэр зыхыу-
мыщIэнкIэ Iэмал иIэкъым. 
Нэждэт и тхыгъэ купщIа-
фIэхэр, гупсысэ гъэщIэ-
гъуэнхэр «Адыгэ псалъэ», 
«Адыгэ макъ», «Черкес 
 хэку» га зетхэм, «Зэкъош-
ныгъ», «Псалъэ» журнал-
хэм щIэх-щIэхыурэ къытры-
регъадзэ. 

Дунейпсо Адыгэ Хасэр 
къы зэзыгъэпэщахэм яз, 
абы и Генеральнэ секрета -
ру 1993 - 1996 гъэхэм щыта 
 Нэждэт иджы ДАХ-м и 
КъэпщытакIуэ гупым хэтщ. 
Хасэр илъэс 30 щрикъум 
ирихьэлIэу МэшхуэфIым 
депсэлъащи, ди гуапэу фы-
щыдогъэгъуазэ къыд жи-
Iахэм. 

- Нэждэт, ДАХ-м и тхыдэр 
щIалэгъуалэм ящIэркъым. 
Уэ уащыщщ ар къы зэ зы-
гъэпэщахэми, сы хуейт  Iуэ-
хур къызэ ре кIуэ кIам ды-
щыбгъэгъуэзэну. Ауэ нэ-
гъуэщIкIэ къыщIозгъэдзэ-
нут: уэркIэ сыт лъэпкъ 
Iуэхугъуэхэм я нэхъыщ-
хьэр? 

- БлэкIа лIэщIыгъуэхэм 
къыт хуахьа тхьэмыщкIагъэ-
хэм адыгэр тlууэ дызэгуа-
чащ. Лъэпкъым и нэхъыбэм 
хэкур зэрырагъэбгынам зи 
Iыхьэ мымащIэ хэлъ Уэсмэн 
империем адыгэр и щIым 
хьэдзэ зырызу дрипхъащ. 
Империер лъалъэри, хэ гъэгу 
зэпэщхьэхуэ дыкъы щы ху-
тащ. Хэхэсхэр иджыри зэ 
ягъэ Iэпхъуащ. Адыгэхэм ар-
гуэру яхъуэжын хуей хъуащ я 
хэгъэгущIэр. Урысей импе-
рием къыщыхъуа зэхъуэ кIы-
ныгъэми хэкурыс хэр зэпэ-
IэщIэ ищIащ. 

Иджы хэкурысымрэ хэ хэ-
сымрэ зэхуэныкъуэхэщ, зэ-
хуэибэхэщ. Зэлъэпкъэгъу хэм 
ди гур зэхуоуз, ди хэгъэгухэр 
зыхэхуэ гузэвэгъуэхэм дызэ-
дагъэгумэщI, гуфIэгъуэ къа-
щыдэхъукIэ - дызэдогуфIэ.

Пэжыр жыIэпхъэщи, ди 
лъэпкъым куэд и нэгу щIэ-
кIащ, гъунэншэуи гугъу дра-
гъэхьащ. Егъэзыгъэрэ гъэп-
цIагъэкIэ кIуэдыпIэ  гъуэгум 
трашахэра нэхъ  гугъу ехьар 
хьэмэрэ хэкум къинэныр зи 
насып  къихьахэра? Нэ ры-
лъагъур - хэкурысхэм я на-
сыпыр зэ рытекIуаращ. Iыхьэ-
Iыхьэу ягуэшами, лъэп къыр 
къы щыхъуа адыгэ щIыращ 
зытесыр. ЩыдэплъейкIэ, 
адыгэ уа фэращ ялъагъур. 
Хэти щыгъуазэщ, хэкум 
 къинэжар  мащIэ дыдэт. Ауэ 
хэкур лъабжьэщ, лъабжьэр 
къарути, хэкурыс тIэкIум 
 Урысейм хыхьэ республикэ-
хэр яухуэн ялъэ кIащ. Хэкуры-
сращ бзэр ихъумэну, ири-
гъэфIэкIуэну зи насып къи-
хьар, уэрэ дыжь хэр ноби зы-
гъэпсэур, усэ щIэхэр зытхыр, 
уэрэдыщIэхэми дамэ езы-
тыр. Гузэвэгъуэ щихуэ кIэ, хэ-
курысыращ къэ ралыр и дэIэ-
пыкъуэгъуу хэхэсым и хэку 
езыгъэгъуэтыжыр, хэхэсхэр 
апхуэдэхэм зэрадэIэпыкъур 
хэкур зыгъуэ тыжахэм ялъэ-
зыгъэIэсыр. 

- Хэкурысымрэ хэ хэсым-
рэ зэзыпх ДАХ-р зэгъэпэща 

Хэкум и IэфIагъыр нэхъ 
зыщIэр абы пэIэщIэращ

зэрыхъуам теухуа уэ жа Iэж-
хэмрэ ятхыжхэмрэ мащIэу 
зэщхьэщокI. Уэ 1978 гъэм 
«Ро дина»-м къригъэ б лэ-
гъауэ Тыркум къикIа япэ 
адыгэ лIыкIуэ гупым уахэ-
тат. 1991 гъэм ДАХ-р къы зэ-
зыгъэ пэщыну Налшык къэ-
кIуа хэм уащыщщ, Тыркум 
къикIа ди лъэпкъэгъухэм 
уратхьэмадэт. Абы ДАХ-м и 
тхьэмадэ къуэдзэу ущыха-
хат, ноби ухэтщ абы и Къэп-
щытакIуэ гупым.  ДАХ-р ухуа 
зэрыхъуам теу хуауэ сыт 
къыджепIэнт?

- Зы тIэкIу нэхъ жыжьэкIэ 
къыщIэддзэнщ За линэ. Хэти 
щыгъуазэщ и лъэпкъым 
хуэпэж, абы иригушхуэ, лъэп-
къыр иригъэ фlэкlуэным, 
 игъэдэхэным хуэ лажьэ лъэп-
къыпсэ-хэкупсэхэр зэры щы-
Iэм. Абы дэщlыгъууи зыпIа 
лъэп къым и псэр хуэзыгъэ-
тlы лъахэр зэрымымащlэри 
 зы мыцIыху щыlэкъым. Ара-
щи, лъэпкъ lуэхухэр зы нэ-
рыбгэм е зы гупым зэфIахауэ 
жы пIэныр щыуа гъэщ. Ауэ 
 къохъу лъэхъэнэ зэблэкlы-
гъуэ, лъэпкъ насып къэгъэ-
зэгъуэ. Насып къэгъэзэ гъуэ-
хэм лъэпкъым хуэб лэ жьым 
къыпэкlуэри  нэхъ нэ ры-
лъагъущ.

Хэкум къинахэмрэ хэхэс 
 хъуахэмрэ зэпэIэщIэ щы хъуа 
япэрей махуэхэм щы щlэ дза-
уэ зэхуэзэшу, зэлъэ lэсы жы-
ным щIэхъуэпсами, дунейм 
текъухьа адыгэ хэм я лlы-
кlуэхэр япэу щызэхуэсыфар 
1989 гъэм жэпуэгъуэм и          
21-рщ. Хэку бгынэр илъэси 
125-рэ щрикъум теухуа, 
«Щэнхабзэ тхьэмахуэ» зы-
фIаща зэхуэсыр махуиблкlэ 
екlуэ кlат. Зэхуэ сым и бы-
сымыр Анкара дэт Кавказ 
Ищхъэрэ Щэнхабзэ Хасэр 
арат. Адэжь щIыналъэм, Си-
рием, Иорданием, Амери-
кэм, Германием, Тыркум и 
къалэ зыбжанэм къикlа лlы-
кlуэхэр зыхэлэжьыхьа зэхуэ-
сыр дуней псом хуэгъэза мы 
псалъэхэрат къы зэрызэ lуа-
хар:

«Дывгъэухуэ дуней:
- А дунейм лъэпкъхэм я         

кум дэлъ мамырыгъэмрэ 
 зэ къуэшыгъэмрэ щребыдэ, 
мамырыгъэ жьыбгъэм «за-
уэ» псалъэр бзэ псоми х ры-
релъэсыкl.

- А дунейм, лъэпкъхэр 
цlыкlути инти жытlэу зэхэд-
мыдзу, цlыху псоми зэдай 
 культурэхэр, щыдвгъэхъумэ.

- А дунейм зы нэрыбгэ 
з акъуи и гупсысэм, и фlэ-
щым щхьэкlэ лей къыщыт-
ремыхьэ.

- А дунейм и бзэрэ и куль-
турэрэ хуэлэжьэну цlыхухэм 
пэрыуэгъу зыри щахуре-
мыхъу.

- А дунейм лъэпкъхэм я 
адэжь хэкур, сыт и мыщ хьэу-
сыгъуэми, щрамыгъэбгынэ.

- Уа, захуагъэр, мамыры-
гъэр зыгъэлъапlэ цlыхухэ!  
Фэ дыныводжэ: фыкъакlуи, 
дызэгъусэу дунейр лъагъу-
ныгъэрэ дахагъэкIэ дывгъэ-
гъэщlэращlэ».

Лlыкlуэхэм я мызакъуэу, 
цlыху мин бжыгъэхэр зыхэ-
лэжьыхьа мы зэхуэсращ 
Дуней псо Адыгэ Хасэ 

къызэгъэ пэ щыным щIэдза-
пIэ хуэ хъуар. Мы зэхуэсыр 
ДАХ-м и япэ  конгрессу къэзы-
лъы тэхэм ящыщщ Голланди-
ем щыIэ Адыгэ Хасэм и тхьэ-
мадэ Фэтхьи Рэджэби. Зэ-
хуэсым къыщамыIэта лъэпкъ 
lуэху къэ мынами, псом я нэ-
хъыщхьэу зытеп сэлъыхьахэр 
хэхэсым и хэку егъэгъуэ ты-
жынращ. 

Етlуанэрей зэхуэсыр Гол-
ландие Адыгэ Хасэм и фlы-
щlэкlэ 1990 гъэм накъыгъэм 
и 4, 5, 6 махуэхэм а къэра -
лым щекlуэкlащ. Къэ бэрдей 
Адыгэ Хасэм, Къэ бэрдей-
Балъкъэрым щыIэ «Роди-
на»-м, Тыркум, Германием ит 
хасэхэм, бысым хасэм я 
лlыкlуэхэри яхэту, нэрыбгэ  
61-рэ хэлэ жьы хьащ зэхуэ сым 
икlи, Анкара къикIа лIыкIуэм 
жиIар даIыгъыу, зэгурыIуащ 
1991 гъэм накъыгъэм и 21-м 
Налшык щы зэхуэсу Дуней-
псо Адыгэ Хасэ къызэра-
гъэпэщыну. 

ЛIыкIуэхэм я мызакъуэу, ди 
республикищым я уна фэщI-
хэр, лъэпкъым и цlыху цIэ-
рыIуэхэр, ди лъэпкъэгъу хэр 
зыщыпсэу лъэныкъуэ псоми 
къикlахэр мин бжыгъэкIэ 
1991 гъэм накъыгъэм и 19-м 
Налшык щызэ хуэс хэри, 
 ДАХ-р яухуащ. 

Абы къыщымынэу, зэ хуэ-
сым къекlуэлlа мин бжы-
гъэхэр накъыгъэм и 21-м, 
Щыгъуэ-щIэж махуэм, Нал-
шык стадионым щызэхуэсри 
зэхуэгузэващ. Тхьэлъэlуи 
ящlащ хэкум, лъэпкъым и 
псэр хуэзыгъэтlылъа, узым, 
гъаблэм ихьа, хэхэс гъащlэм 
зэгуиуда ди адэжьхэм жэнэт 
ягъуэтыну… Тхьэлъэlу ящlащ 
хэхэсым адэжь щIыналъэр 
игъуэ ты жыну, лъэпкъым 
зиужьы жыну… Ящlащ тхьэ-
лъэlу дунейр мамырыну.

- Нэждэт, ДАХ-р къызэ-
зыгъэпэщахэр сыт абы 
фызэрыщыгугъыр? 

- ДАХ-м и къалэн нэ-
хъыщхьэр - адыгэхэм я адэжь 
щlыналъэ егъэгъуэ ты жы ны-
ращ, и Iэщэри анэ дэлъ ху-
бзэращ. Сыту жып Iэмэ, бзэр 

тхыдэщ, бзэр Iуэ ры Iуатэщ, 
бзэр лъэпкъыр нэгъуэщIхэм 
яхэзымыгъэ гъуащэщ. Хэкури 
цIыхум и гум къару зыщи-
гъуэт, зэры лъэпкъыр зыщи-
гъэпэж, лъэп къыу зыщи-
хъумэжыф щIы Iыхьэращ. 
Зэрыдижа гъуэщи, къохъу 
лъэпкъхэм я щIыр щрагъэб-
гынэ. 

Хэкумрэ анэдэлъхубзэмрэ 
зэкIэрыпч мыхъуу быдэу 
зэхэпщащ. Зыр адрейм 
 лъабжьэ, къару хуохъу. Хэкур 
къэзыгъуэтыжым анэ дэлъху-
бзэри къегъуэтыж. Анэ дэлъ-
ху бзэр зыIурылъ, анэдэлъху-
бзэр къэзыщтэж хэхэсыр 
 хэкумкIэ къаплъэ, къэнацIэ 
мэхъу… Зыхузэ фIэкIхэм 
адэжь щIыналъэм къагъэ-
зэж. 

Аращи, лъэпкъыр, хэкур, 
анэдэлъхубзэр зэ гъэуIу жы-
ным хуэпсэуа дэтхэнэ зы 
адыгэри ДАХ-м и  ухуакIуэщ.

ДАХ-м и ухуакIуэщ хы Iу-
фэм нэмыс щIыкIэ къэзы-
гъэзэжахэр. И ухуакIуэщ и 
бын быдзафэр и бгъэм къы-
щIичу, хэкум къинэ адыгэ 
унагъуэм къыхуэзыгъэнахэр. 

ДАХ-м и ухуакIуэщ Тыркум 
щынэсам къагъэзэ жы ным 
къыщIэлъэIуу Урысей пащ-
тыхьым тхылъ къыхуэ зы-
тхахэр. И ухуакIуэщ гъуэгум 
къытехьэжахэм ящыщу Уэс-
мэн империем и дзэлI хэм 
зэбграхуахэр.

ДАХ-м и ухуакIуэщ 1908 
гъэм щыщIэдзауэ хасэхэр 
зыухуа, анэдэлъхубзэр  щадж 
еджапIэхэр къызэзыгъэпэ-
ща, хэкум егъэджа кIуэ хэр 
къэзыгъэкIуа хэкуп сэхэр. И 
ухуакIуэщ абыхэм бысым 
яхуэхъуа, хы адрыщl плъэ 
зэпыта хэкупсэ-лъэп къып-
сэхэр. 

ДАХ-м и ухуакIуэщ и къуэ-
шыр, и шыпхъур ирилъагъуэ 
къыфlэщlу мазэр из щы хъум 
еплъахэр, «СыщылIэкIэ си 
бгъэр хэкумкIэ гъэзауэ сыв-
гъэтIылъ» уэсятыр къэ-
зыщIахэр. 

ДАХ-м и ухуакIуэщ 1930 
гъэхэм Сирием адыгэбзэр 
щадж еджапIэ къызэIузы-

хахэр, пщэдджыжь къэсыху-
кIэ еджакIуэ цIыкIухэм я гур 
хэкумкIэ гъэзауэ я гимн 
жезыгъэIахэр.

ДАХ-м и ухуакIуэщ 1950 
гъэхэм Иорданием адыгэ-
бзэкIэ спектакль щызыгъэу-
вахэр, адэжь щIыналъэм, 
 хэку гъэзэжым теухуа гъыбзэ 
зэхэзылъхьахэр. 

ДАХ-м и ухуакIуэщ радио-
кlэ, тхыгъэкIэ хэхэсхэм ялъэ-
lэсахэр, лъэныкъуитIымкIи 
«тхьэкIумафIэхэр» яужь зэ-
ритым зрамыгъэлъахъэу зэ-
кIэлъыкIуахэр.

ДАХ-м и ухуакIуэщ «Ро-
дина»-р зыухуахэр, хэхэс 
 къуэшхэм яхыхьахэр, къуэш-
хэр хэкум къезыгъэблэгъа-
хэр, щезыгъэджахэр. 

ДАХ-м и ухуакIуэщ 1970 
гъэхэм адэжь щIыналъэм 
 къикIауэ Тыркум щрагъэб-
лэгъа я къуэшхэр я стипенди-
ехэмкIэ зыгъэхьэщIа ныб-
жьы щIэ хэр. И ухуакIуэщ нэ-
дэплъыпIэ щымыIарэ пэт, хэ-
кум гъэзэ жыныр гугъэ лъагэу 
зыхуэзыгъэувыжахэр, жур-
нал, газет къыдэзыгъэкIахэр.

ДАХ-м и ухуакIуэщ хэхэ сыр 
хэкум щIэзыгъэхъуэпса ди 
тхакIуэхэр, усакIуэхэр. И ухуа-
кIуэщ ди уэрэдусхэр, ди пшы-
науэхэр, уэрэд жыIа кIуэ хэр, 
лъэпкъ къафэхэр зыгъэпсэ-
уахэр.

Ауэ псом хуэмыдэу ДАХ-м  
и ухуакIуэщ Урысейм хыхьэ 
ди хэкухэр, республикэхэр 
зыу хуахэр. И ухуакIуэщ ди 
 хэгъэгур езыгъэфIакIуэ, хэ-
хэсым  гулъытэ хуэзыщI ди 
уна фэщI хэр. 

Хэкум къинэжыныр зи на-
сып къихьа, хэкужьым щып-
сэуа, гугъу щехьа дэтхэнэ зы 
хэкурысри, хэкур, лъэпкъыр 
зи плъапIэ дэтхэнэ зы хэхэсри 
ДАХ-м и  ухуакIуэщ.

ИтIани, хэхэсыр нэгъэсауэ 
зэрымылъэп къы фынури, хэ-
кур хэхэсым зэ рыхуэныкъуэри 
пэжми,  ДАХ-м хэхэсым и хэку 
егъэ гъуэтыжыныр и къалэн 
нэхъыщхьэм лъабжэ хуэхъуа-
ми, хэхэс псоми къызэрамы-
гъэзэжыфынур къыдгуро Iуэ. 
Аращи, ДАХ-р дыгъуасэ 
зэлэжьари нобэ зэлэжьри зы 
къэралыгъуэ дыхъужын ра-
къым, атIэ, зэпэщхьэхуэу 
псэу адыгэхэр анэдэлъхуб-
зэкIэ зэгурыIуэу зы лъэп къыу 
адэкIи дунейм дытетынырщ.

Абы дэщlыгъуу ДАХ-м хэт-
хэм къагуроlуэ лъэпкъхэр 
 зэ бий зэрымыхъунур. Нэ-
рылъагъущ мы зэуа, бий зи-
мыlа лъэпкъ дунейм зэры-
темытыр. Ауэ илъэси щэ бжы-
гъэкlэ зэзэуахэри яхэтыжу, 
нобэ лъэпкъхэм  зэгухьэн, зэ-
гурыlуэн ялъокI. Урысхэри, 
адыгэхэр зыхэс нэгъуэщI 
лъэпкъхэри ды зэгурыIуэу, 
Урысей Федерацэм и lэма-
лыр ди lэмалу, и къарур ди 
къарууэ дызэдэпсэумэ, лъэп-
къыр зэре фIэ кIуэнур, хэхэс-
хэм ящыщу адэжь щIына-
лъэмкIэ  къеIэр къызэ рыт-
шэжыфынур шэч къы зы ту-
мыхьэнщ.

- А Iуэхур зэ ры мыкIуатэм, 
ДАХ-р къэ ра лым зэры пэ-
мыувым щхьэ кIэ зы гъэ-
къуанши щы Iэщ.

- ЩыIэщ икIи щыIэнущ. 
Абыхэм къагурымыIуэр мы-

ращ: ДАХ-р политикэ парт-
къым, цIыхубэ организацэщ. 
ЦIыху бэ организацэ хэм езым 
я  къару закъуэкIэ хэхэсыр 
къы зэрамы шэжы фынури, 
анэ дэлъхубзэр зэ рамыхъу-
мэ фы нури нахуэщ. Мы Iуэху-
гъуитIыр зи пщэ рылъри 
зыгъэ зэщIэфынури ди рес-
пуб ликэхэмрэ ахэр зы хыхьэ 
Урысей Федерацэмрэщ. Абы 
къыхэкIкIэ ДАХ-р унафэщI-
хэм япэувыркъым, ауэ икIи 
еубзэркъым. Йопсалъэ, 
лъэп къым и гуращэхэр ялъе-
гъэ Iэс, и къарум къихьыр 
 яде щIэ. УнафэщIхэмрэ ДАХ-
мрэ пщIэ зэхуащI, зэ дэ Iэ-
пыкъуу зэдолажьэ...

- Нэждэт, илъэс щэщIым 
къриубыдэу ДАХ-м дызэ-
рыгушхуэну хузэфIэкIам и 
гугъу къытхуэпщIын?

- Япэрауэ, адыгэу дунейм 
тетыр зэзыпх, зэлъэзыгъэIэс 
ДАХ-р илъэс щэщI хъуауэ 
дызэриIэ закъуэр гуфIэ-
гъуэщ. Узэхэмыхьэу, узэры-
мыIуэту узэрыщIэнукъым. 
Иджы езы хасэхэм я Iуэхуи 
хэмылъу ди лъэпкъэгъухэр 
зэкIэлъокIуэ, зэрощIэ, Iуэху 
зэдащIэ, зэрогъэхьэ щIэ, зэ-
благъэхэр зэро гъуэтыж. Гуа-
пэщ Урысей Федерацэм и 
лIыкIуэхэр адыгэхэр щыкуэд 
 къэ ралхэм щыкIуэкIэ, ди 
 хэ гъэгу унафэщIхэм, де пу-
татхэм ящыщ зэрыхагъэхьэр.

Урысей Федерацэм адыгэ-
хэри и хэкуэгъухэм зэрыхиб-
жам и мыхьэнэр къэIуэтэ-
гъуейщ. ЗэрытщIэжщи, 1991 - 
2000 гъэ хэм къриубыдэу къа-
ру зиIа хабзэр и лъабжьэу 
УФ-м и паспортыр посоль-
ствэхэм къыщрату щытащ 
абы щIэупщIэ хэхэс адыгэ-
хэм. 

УзыгъэгуфIэщ иджырей 
 Iэмалхэри къагъэсэбэп зэ-
рыхъуар. Зи гугъу сщIыр хэ-
хэс адыгэхэм онлайну адыгэ-
бзэ, урысыбзэ курсхэр къы-
хузэрагъэпэщ зэрыхъуарщ.

- Ди лъэпкъым сыт кIэ за-
хуэбгъэзэнт?

- Ди къэралым федера-
лизмэр зэрыщыбыдэм, де-
мократием зэрызыщиуб гъум 
елъытауэ, зэхэгъэгуэгъу 
лъэпкъ зэпэщхьэ хуэхэм я зэ-
къуэшыгъэр нэхъ ри нэхъ 
быдэ, я зэху щытыкlэри нэхъ-
ри нэхъ дахэ хъунущ. Шэч 
хэлъкъым, хэкурыс адыгэхэм 
яIэ хуиты ныгъэм, езыхэм lэ-
малу иратым елъытауэ, хэхэс 
адыгэ хэр Урысей Федерацэм 
и гухуэкlуэ лlыкlуэ хъунухэщ. 
Абыхэм ирагъэфIэкIуэнущ 
зыщыпсэу къэралыгъуэхэм-
рэ Урысей Федерацэмрэ я 
зэхущытыкlэр.

ЩIыхь зыхуэсщI ди лъэп-
къэгъухэм иджыри зэ мып-
хуэду захузогъазэ: «Адыгэр 
дунейм дызэрыщикъухьар, 
ды зэрызэкъуэчар зыщыд в-
мы гъэгъупщэ!

Дыщыпсэу хэгъэгухэм я 
гъэпсыкIэр, ярылъ унафэхэр 
зэрызэхуэмыдэр къыдвгъэ-
лъытэ!

ДызэлъэIэсыну лъэкIы-
ныгъэ дызэримыIар зыщы д-
в мыгъэгъупщэ. 

Илъэсищэ бжыгъэкIэ зэ-
зэуа лъэпкъхэри хэгъэгу хэри 
щызэгурыIуэ, щызэхы хьэж, я 
къарухэр щагъэлъэщ лъага-
пIэм зэрынэсам гу лъыдвгъа-
тэ!

Дызэрыгъуэтыжамэ, ды зэ-
фIэзыгъэкIуэдыжын Iуэ кIэ-
щIыкIэхэм защыдвгъэдзей!

Ди хэгъэгухэм мамырыгъэ 
илъыным, я экономикэм 
 зыкъиIэтыным, зэхущы ты кIэ 
дахэ зэдаIэным дыхуэвгъэ-
лажьэ!»

Епсэлъар 
ЩОМАХУЭ  Залинэщ.   

Къэбэрдей-Балъкъэрым ЩэнхабзэмкIэ и ми-
нистерствэр, «КъБР-Медиа» къэрал кIэзонэ 
IуэхущIапIэр, КъБР-м Журналистхэм я зэгу-
хьэныгъэр, «Адыгэ псалъэ», «Кабардино-Бал-
карская правда», «Заман», «Горянка», «Совет-
ская молодёжь» газетхэм, «Iуащхьэмахуэ», «Ли-
тературная Кабардино-Балкария», «Минги Тау», 
«Нур», «Нюр», «Солнышко» журналхэм я ре дак-
цэхэм, «Къэбэрдей-Балъкъэр» ВТК-м, «КъБР-
инфо» хъыбарегъащIэ агентствэм, «Эльбрус» 
тхылъ тедзапIэм я  лэжьакIуэхэр «КъБР-Медиа» 
къэрал кIэзонэ IуэхущIапIэм къэрал заказыр 
къызэгъэ пэ щы ным рэ хэгуэшэнымкIэ и къуда-
мэм и IэщIагъэлI пажэ Къущхьэнащхъуэ Джу-
льеттэ Наурбий и пхъумрэ бухгалтер пашэ ЦIа-
гъуэ Залинэ Наурбий и пхъумрэ яхуогузавэ я 
адэ ЦIагъуэ Наурбий ТIалэ и къуэр дунейм 
зэрехыжам къы хэкIыу. 

НапэкIуэцIыр зыгъэхьэзырар ТАБЫЩ  Муратщ. 

Нарт  эпос                                  Псысэ                                  Хы  абрэджхэр                                  Усэрыбжэ                                  БэрэIущ                                  ЛIыхъужь  хъыбар

- Нарт Мэжаджэ и хьэщIэщ уихьэ хъуну-
къым: хьэщIагъэ къуехри, укъыщригъэ-
жьэж кIэ и пшэрыхь бэлагъкIэ къуегъауэ, - 
жаIэри, Мэжаджэ щыщтэ хъуащ нартхэр.

Зы нарт щауэ гуэрым игу ирилъхьащ:
- СыкIуэнщи, нарт Мэжаджэ згъэунэхунщ, 

- жиIэри.
Нарт Мэжаджэ деж нэсри, нарт щауэ и 

шыр Iахащ, езыр хьэщIэщым ирашэри, Iэни-
щэ кърахьэху къагъэхьэщIащ. ХьэщIэщым 
здисым, пщIантIэм доплъэри - джэдыр лъа-
къуэ закъуэщ. Псыхьэ кIуэуэ зы бзылъхугъэ 
пщIантIэм докI-къыдохьэжри - и пщэм щы-
гъэ ищIащ.

Жэщищ-махуищкIэ хьэщIапIэ исри, нарт 
щауэр къэтэджыжащ:

- Нарт Мэжаджэ Тхьэм игъэунэ, и шхын 
убагъуэ, - жиIэри.

Шым ягъэшэсыжри ирагъэжьэжащ нарт 
щауэр - бэлагъкIэ къеуаIакъым.

Гъуэгу къытехьэжауэ, нарт щауэр егуп сы-
сыжащ:

- Згъэзэжынщи, я пшэрыхь бэлагъкIэ къы-
щIызамыгъэуар зэзгъэщIэнщ, - жиIэри.

Игъэзэжри, нарт Мэжаджэ и хьэщIэщым 
ихьэжащ нарт щауэр. Аргуэру кърахащ хьэ-
щIагъэ, Iэнищэ кърахьэху, къэгъэхьэщIащ, 
къагъэфIащ. ХьэщIэщым здисым, джэдыр 
зэрылъакъуэ закъуэри псыхьэ дэкI-къы-
дыхьэж бзылъхугъэм и пщэм щыгъэ зэри-
щIари илъэгъуащ. Илъэгъуар гъэщIэгъуэн 
къыщыхъуа щхьэкIэ, псалъэ жиIакъым.

Тэджыжын щыхъум, нарт щауэм жиIащ:

- Фи тхьэмадэм сыIувгъащIэ: хуеймэ, сэ 
сыкIуэнщ, хуеймэ, езыр хьэщIэщым 
кърырехьэ.

- Езыр кърекIуэ, - къажриIэри, нарт Мэжа-
джэ хьэщIэ щIалэр иригъэшащ.

Нарт Мэжаджэ и пащхьэ ихьэри, щIалэм 
жиIащ:

- Уи хьэщIэщ хьэщIэ къихьэмэ, щебгъэ-
жьэжкIэ пшэрыхьыр бэлагъкIэ ибогъауэ. Сэ 
къыщIызумыгъэуар сыт? Арат къыщIэз-
гъэзэжар.

Зи мыIуэху зезыхуэм изогъауэ, - къыж-
риIащ щIалэм нарт Мэжаджэ. - ХьэщIищэм 
Iэнищэ нрахьати, «Iэнищэ щхьэ къифхьа?» 
жы пIакъым, Iэнищэ зэрыпхуэмышхынур 
пщIэ рэ пэт. «Фи джэдым зы лъакъуэ закъуэ 
фIэ кIа щхьэ щIэмытрэ?» жыпIакъым, уи 
Iуэху хэлътэкъыми: лъакъуищ ящIэтами, 
ущIы щIэупщIэн щыIэкъым, ущимыджэдкIэ. 
«Псыхьэ щыкIуэкIэ цIыхубзым щыгъэ щхьэ 
зыпщIэхилъхьэрэ?» жыпIэу ущIэупщIакъым, 
абыи уи Iуэху хэлътэкъыми: хуеймэ чыбжьэ 
зыпщIэхилъхьэнщ - сыт хуиIуэху? УцIыху 
 гъэсауэ фэ птетщ, армырамэ, уи мыIуэхум 
ущIэупщIэнут. Зи мыIуэху зезыхуэм и щхьэм 
бэлагъ къохуэ, щIыжаIэр аращ. ЦIыху мы-
гъасэращ бэлагъкIэ зэзыгъауэр. Уэ уи хьэ-
щIэгъуэ щызэфIэкIым, «Тхьэм фигъэунэ!» 
жыпIэри уежьэжащ, уи мыIуэху зепхуакъым, 
уи мыIуэху ущIэупщIакъым. Аращ си пшэ-
рыхь бэлагъкIэ ныщIозмыгъэуар.

Нарт щауэм игу зэгъауэ, нарт Мэжаджэ и 
пщIантIэ къыдэкIыжащ.

Мэзым щIэтурэ, ща-
кIуэм зы бзу цIыкIу къиу-
быдащ.

- СутIыпщыж, - жиIащ 
бзу цIыкIум. - Сыбу-
тIыпщыжмэ, игъащIэкIэ 
къыпщхьэпэн чэнджэщ 
уэстынщ.

ЩакIуэр арэзы хъуащ:
- УзутIыпщыжынщ, къыз-

жеIэ.
- Япэ чэнджэщыр мы-

ращ, - жиIащ бзу цIыкIум, 
- блэкIам ущIэмыфыгъуж.

- Хъунщ, - жиIащ ща-
кIуэм. - ЕтIуанэри къыз-
жеIэ.

- Ар щыбжесIэнур сы-
бутIыпщыжмэщ.

- КIуэ, - жиIэри, щакIуэм 
бзу цIыкIур иутIыпщы-
жащ.

Жыгыщхьэм итIысхьэ-
жауэ, бзур къопсалъэ:

- ЕтIуанэр мыращ: пцIыр 
уи фIэщ умыщI.

- Хъунщ, - жиIащ ща-
кIуэм. - Ещанэр къызжеIэ.

- Ещанэм ухуэмыпIа -
щIэ. Уэ делэм пщIэуэ пIэ-
рэ укъызэрызгъэпцIар? 
Си хулъэм джэдыкIэ хуэ-
диз хъууэ дыщэ кIанэ 
илъщ. Ар уиIамэ, игъа-
щIэкIэ урикъунут, - жиIащ 

Щхьэгуащэ псыхъуэкIэ зэджэм испыпщыр дэст. Ис-
пыпщым пхъу дахэ иIэти, псэлъыхъур и куэдт. Нартхэм 
зэхахащ испыпщым ипхъу дахэм и хъыбарыр. Нарт ща-
уэхэр лъыхъуащ испыпщым и пхъум. АрщхьэкIэ къари-
такъым. Мыр къажриIащ:

- Си пхъур зэстынур Щхьэгуащэ псыхъуэ 
зэпрылъыфырщ.

Щхьэгуащэ псыхъуэ зэпрылъын къахэкIакъым нарт 
щауэхэм.

Нартхэ зы жэмыхъуэ яIэт, АхынкIэ еджэу. Нартхэ я 
жэмыхъуэри лъыхъуащ испыпщым и пхъум. И Iэхъуэ ба-
шыр къищтэри, Ахын испыпщым деж кIуащ. Гугъущи 
демыхьу, нартхэ я жэмыхъуэжьым башыр зыщIигъа-
къуэри, Щхьэгуащэ псыхъуэ зэпрылъащ.

Испым я пщым сыт ищIэжынт: и пхъур Ахын къритащ.
Испыпщым и пхъур ишэри, Ахын хъупIэм ихьэжащ.
Куэд дэкIа, мащIэ дэкIа, сытми, и пхъур нартхэ я жэмы-

хъуэм зэрыритам хущIегъуэжащ испым я пщыр- къытри-
хыжын мурад ищIащ.

Ахын и Iэщыр хъуакIуэ дихуамэ, хъупIэр яуфэбгъурт, 
апхуэдизкIэ куэд хъурти. Езыр чом дэст, чор къитIыхьри, 
щIытIым псы дигъэлъэдэжауэ. Гъуэлъамэ, тхьэмахуэкIэ 
къызэщыуртэкъым нартхэ я жэмыхъуэр. ТхьэмахуэкIэ 
жейрти, къызэщыужа нэужь, и Iэщыр хъуакIуэ дихурт, 
тхьэмахуэкIэ имыгъэхъуэкIуауэ ирихулIэжыртэкъым. 
Чом къыщыдэкIкIэ, башыр зыщIигъакъуэурэ щIытIым 
къызэпрылъ и хабзэт нартхэ я жэмыхъуэм.

Ахын и Iэщыр хъуакIуэ дихуауэ ирихьэлIэри, испым я 
пщыр чом дыхьащ, Iуэм ихьэри шхалъэм зыдиуды-
гъуащ.

Испыпщым шхалъэм зыдиудыгъуауэ, Ахын къыдыхьэ-
жащ, Iэщыр игъэзэгъэжщ, и Iэхъуэ башыр шхалъэм 
ириупсейри гъуэлъащ, жэщибл-махуиблкIэ жеин хуей-
ти.

Ахын жея нэужь, испыпщыр шхалъэм къыдэкIщ, шха-
лъэм еупсея башыр ирибзэри чом къыдэкIыжащ.

ТхьэмахуэкIэ жейри, Ахын къэтэджыжащ, шхалъэм 
еупсея башыр къищтэри Iэщыр къиутIыпщащ.

Iэщыр псым къызэприхури, Ахын башым зытри-
гъэщIащ, щIытIым къызэпрылъын хуейти. ЩIытIым 
къыщызэпрылъым, башыр зэфIэщIыкIащ, испыпщым 
ирибзати. Башыр щызэфIэщIыкIым, Ахын щIытIым 
дэхуащ; щIытIым къыдэкIыжыфакъым - псы лъащIэм 
щIэтIысыкIащ.

Испыпщым и пхъур чом къыдихыжри, Щхьэгуащэ 
псыхъуэ ихьыжащ.

Нартхэ я жэмыхъуэжьыр псым щыхэхуэм, Iэщыр 
зэщIэгъуагэу хуежьащ, щIытIым и Iуфэм ирикIукI-нри-
кIукIыу зэщIэбууэу щIадзащ. Абыхэм я макъыр Ахын 
деж нэсащ. ЗэраIуатэмкIэ, псы щIагъым щыIэми, Ахын 
и нэр къызэтрихмэ, Iэщыр мыпIейтейуэ хъупIэм итщ, и 
нэр зэрызэтрилъхьэу- щхьэж и гъущапIэ йокIуэлIэж. Абы 
лъандэрэ Ахын Iэщым и тхьэпэлъытэ хъуащ. Жэмы-
хъуэжьым ириха лейр испым къыщIэкIуакъым, и лъэп-
къыр абы дэкIуэдауэ жаIэ.

Есэнокъуэхэ зэшищ хъурт, жаIэ: Уэзыр-
мэс, Темыркъан, Уэзырмэдж сымэ. Щыри 
хъыжьэт, IэщакIуэт, леймыгъэгъут. «Есэ-
нокъуэхэ леймыгъэгъущ» щIыжаIар а 
 зэшищращ. Еуэри, зэраIуэтэжымкIэ, Чэ-
фыщ зэшитIыр бий къахуэхъуащ Есэно-
къуэхэ.

Бий зэхуэхъуауэ, Чэфыщхэ пцIы къа-
техьэри, хэкур ябгынэн хуейуэ жылэ хасэм 
унафэ ящIащ. Хэкур щIабгынэн хуей лажьэ 
яIэщIэщIатэкъым Чэфыщ зэшитIым, пцIы 
къатехьауэ арат. ПцIы къазэрытехьар Есэ-
нокъуэхэ ящIэрт, ауэ, щыхьэт хъумэ, Чэ-
фыщхэ хейуэ хэкIынути, зыри жаIакъым.

Чэфыщ зэшитIыр Есэнокъуэхэ кIуащ:
- ПцIы къызэрыттралъхьар фощIэ, щыхьэт 

фыкъытхуэхъу, дывихьэщIэщ, жаIэри.
ХьэщIэ яукI хабзэтэкъыми, Есэнокъуэхэ 

жаIащ:
- ТщIэр дыбзыщIынкъым, жылэ хасэр 

къыдэупщIмэ. Ди унэ фикIыжмэ, фыди-
бийщи, фхуэдгъэгъункIэ фыкъытщымы-
гугъ.

Есэнокъуэ зэшищыр щыхьэт хъури, 
Чэфыщхэ хейуэ хэкIащ. Хейуэ хагъэкIами, 
ялъ ящIэжыху, Есэнокъуэ зэшищыр Чэ-
фыщхэ я ужь къикIакъым.

Есэнокъуэ зэшищым я лIыгъэм и хъыбар 
КIахэм щыщ пщы гуэрым деж нэIусащ. КIа-
хэпщыр КъуийцIыкIуокъуэ Дэгужь жы-
хуаIэрат. Хуабжьу мэхъашэу, шынэ жы-
хуаIэр имыщIэу апхуэдэт ар.

- Есэнокъуэхэ я лIыгъэр згъэунэхунщ,- 
жиIэри КъуийцIыкIуокъуэ Дэгужь къэшэ-
сащ, Есэнокъуэхэ я деж къэсщ, ирихулIэри 
джащ.

Зэшищым я нэхъыщIэр, Уэзырмэдж, унэм 
къыщIэкIри:

- Еблагъэ! - жриIащ.
- Хэт дэс? - къеупщIащ КъуийцIыкIуо къуэр, 

уанэгум здисым.

ЖантемырейкIэ сыкъикIщ,
Зы къуажэфIым сыкъыдыхьэщ,
Зы жылэфIым срихьэлIэщ,
Зы унэфIым секIуалIэщ,
«Ярэби, сэ сыгъуэгурыкIуэщ,
Жыжьэ сыкъикIщ,
СыкъыздикIри Псыжь

адрыщIщ,
Мы зи куэбжэ сыкъэсахэм

сыкъыфхуепсыхщ,
УнагъуэфIым я деж сыкъыIухьэщ,
Си шыжьым езгъэшхыну,
Зы мэкъу IэбжьэфIкIэ зезгъэтIыжыну

сыкъыдыхьэщ», - 
ЖиIэри щIалэм и гур щIитIыкIащ.
ЩIалэм и гур щIитIыкIа щхьэкIэ, джэри - 

игъуэтаIакъым. Куэбжэм теуIуэри - игъуэ-
таIакъым. Дыхьэри - зы хъыджэбз дэуэ 
 гъуэлъыпIэм ису къилъэгъуащ.

- Ей, къарэкъатинэ,
БэрэтIинагъуэ,
Данагъуэ Iупэ,
Щхьэцыпэ дыкъуакъуэ,
Кърым бжьэхуцыр зи щIыфэ,
Уэ мастэр къэзыгъэфий!
Сэ ЖантемырейкIэ сыкъокI,
СыгъуэгурыкIуэщ,
Си шыжьым ишхыну
Мэкъу Iэгу къызэпттэмэ, - елъэIуащ

щIалэр хъыджэбзым.
- Си анэ мыгъуэр анэнэпIэсщ,
Уэсым нэхърэ нэхъ щIыIэщ,
Мэкъу куэди умыхь,
Мэкъу бэхьи зумыщI,

Уи шыжь хурикъун дэх! - жиIащ
хъыджэбзым.

Хъыджэбзым ар апхуэдэу къыщыжри-
Iэм, щIалэ гъуэгурыкIуэр мэкъуэщым 
ихьэри, и шым мэкъу хуихьри иритащ. «Мы 
адыгэбзэр къызжезыIэу сызымыгъэщIэ-
хъуа пщащэм зы адыгэбзэ гуэр зэхезгъэ-
хыжынщ», - жиIэри, щIалэм игу къыщри-
дзэм, игъэзэжащ.

Хъыджэбзым деж щIыхьэмэ, зи гугъу 
ищIа мылъхуанэр къэсыжауэ щIэтт.

Хъыджэбзым сехъуэхъуну сыщыувым, 
анэнэпIэс ябгэр къысхуилъри:

- Е хьэм къилъхуа,
УIуэрэ увэу дэнэ укъикIа? - жиIэри.
Жыгей пхъэ дзакIэр къыщIилъэфщ,
Си нэ джыджым къыхуишийщ,
Си лъэнкIапIэр къигъэкIэзызщ,
КIэзызыжу зыбжанэрэ сыщытри,
Си гур къызэрыгъуэтыжщ,
СыкъыщIэкIыжыну сыкъыщежьэм,
- Ей хьэгъуэ, хьэгъуэ,
Е хьэгъуэ кIагъуэ,
Е хьэ кIагуэжь,
ГуэнщIагъ зэрагъыж,
«Шту!» - жиIэри хьэр къызиуштащ.
Хьищэ хъункIэ зы хьэ закъуэ нэхъ хуэ-

мычэму къызэхуэсри, си цей къуащIэр гу-
атхъащ.

- Ей, хьэ гъуэжьыжь,
Хьэ гъуэжьыжь мэскъарэ,
Си цей къуащIэрат укъызыхуэсар? - щы-

жысIэм, хьэр кIуэри, гуэным щIэ гъуэлъ-
хьэжащ, адрей хьэхэри збгъэдэкIыжащ.

Махуэ гуэрым зылIрэ зы бзылъхугъэрэ        
зи шым тесу зыщIыпIэ ежьащ. Ахэр 
здэкIуэм, зы шу гуэр къаIущIащ. Ауэрэ, 
 гъуэгуэгъу зэхуэхъури, зэпсалъэу хуе жьащ. 
Гъуэгуэгъу къахуэхъуа щIалэр пщащэм 
 дэгушыIэм фIэфIти, зыкъыхуигъэзащ.

- Уэ пщащэ, а зи шыплIэ удэсыр уи сыт?
Пщащэми щIалэр жэуапым пигъэплъа-

къым:

- Зи шыплIэ сыдэсыр къызэрысхущытыр 
мыращ: мыбы и анэр си анэм и гуащэу 
щытыгъащ, - жиIащ.

Гъуэгуэгъу къахуэхъуа щIалэр пщащэм 
къритыжа жэуапым егупсысурэ ябгъэдэ-
кIыжащ.

КъыхуэщIаи-къыхуэмыщIаи, иджы чэзур 
ууейщ, ар сыт?

Уэ-хьэхьа-ай, хьа-хьа-хьа-а-а-й,
Уэ-э-э, уэхьэхьай, уэхьа-а-а-й,
Щоджэным и къуэри, уэ-хьэхьа-а,
Уа-а, уо къосылIэрэ, а,
КIэдыкIуеикъуэми, уэ-хьэ-хьа-а,
Уа-а, уэ зегъазэри, а,
Уэ догъазэри, уэ-хьэ-хьа-а,
Кхъуафэр догъазэрэ-э,
Уэ, кхъуэтопкIэрэ, уэ-хьэ-хьа-а,
Уа-а, хыдогъэзыхьырэ,
Уэ-хьэхьа-ай, хьа-хьа-хьа-а-а-й,
Декхъуэфэуэжакъэ-тIэ, мис иджы.

Жыжьэ дыплъэмэ, уэ-хьэ-хьа-а,
Уа-а, хыбзухэр долъагъу, а,
Дэ дызоплъыжри, уэ-хьэ-хьа-а,
А, дызэрыхъур хьэкъуей зыбжанэщ, а,
Псыхум и хуэр къытощ, уэ-хьэ-хьа-а,
Уа-а, псыщхьэм дыкъытещыххэурэ, а,
Жагъуэгъум идогъапщэ, уэ-хьэ-хьа-а,
А, зэдгъапщэми докхъуэфауэ, а,
Уэ инкIэрэ докхъуэгуауэркъэ-тIэ,

уэ-хьэ-хьа-а,
Уа-а, ди Iыхьэри къыхыдохыр,
Къыхэтхахэри къыдохьыж, уэ-хьэ-хьа-а.

ЩакIуэмрэ  бзу  цIыкIумрэ

бзу цIыкIум, щакIуэм къы-
хуеплъыхри.

- Бетэмал, щхьэ узу-
тIыпщыжат! Укъысхури-
къуащ. Дыщэм сыхэкIы-
жащ! - и Iэпэм едзэкъэ-
жащ щакIуэр. - Ещанэр 
къызжеIэ.

- Хьэуэ, абы ухуейкъым 
уэ, - жиIащ бзу цIыкIум. - 
ТIу бжесIати, зэрыбжесIа 
нэхъ хэлъакъым: пщы-
гъупщэжащ. БлэкIам 
ущIэ мыфыгъуж, бжесIа-

тэкъэ: сызэрыбутIып-
щыжа нэхъ хэлъакъым, 
ущIегъуэжащ. ПцIыр уи 
фIэщ умыщI бжесIати, 
абыи уедэIуакъым: сэ 
езыр джэдыкIэ хуэдизщ 
сы зэрыхъур, си хулъэм 
джэдыкIэ хуэдиз хъу ды -
щэ кIанэ ихуэн? Ещанэр 
бжесIэнукъым, ар пхуэфа-
щэкъым уэ.

Ар жиIэри, бзу цIыкIур 
лъэ тэжащ, щакIуэр хэп-
лъэу къигъанэри.

Зы пащтыхь гуэрым зы зэман гуэрым цIыхухэр зэхуишэсри 
яжриIащ, дунейм нэхъ лъагъуныгъэу тетыр, нэхъ IэфIу щыIэр, 
нэхъ пшэру тетыр къэзыщIэм, и гъащIэм хурикъун дыщэ ири-
тыну.

- Пщэдей, иджы хуэдэм нэс, фегупсысыну пIалъэ фызот, - 
жиIащ пащтыхьым.

ЦIыхухэр зэбгрыкIыжри, гупсысэу хуежьащ.
ЛIы гуэрым хъыджэбз цIыкIу иIэт, илъэсибл ныбжьым итуи, и 

адэр хэплъэу, куууэ хэгупсысыхьауэ къыщыкIуэжым, еупщIащ:
- Сыт къэхъуар, ди адэ, щхьэ ухэплъэрэ? Сыт пащтыхьым 

къывжиIар? - жиIэри.
Адэми пхъум жриIэжащ пащтыхьыр зыхуейр, къазэреупщIар.
- АтIэ, ди адэ, ар сэ къэсщIэнкъэ?! - жиIащ хъыджэбз цIыкIум.
- Ар дауэ къызэрыпщIэнур? - игъэщIэгъуащ адэм.
- Сыт къыщIэзмыщIэнур? Абы къэпщIэн зыри хэлъкъым, - 

жиIащ и фIэщу хъыджэбз цIыкIум.
Адэм и фIэщ хъуакъым хъыджэбз цIыкIур и фIэщу къы-

щIепсэлъар, ауэ, псалъэм къыдэкIуэу, жиIащ:
- АтIэ, къапщIэмэ, дехъулIащи, ди гъащIэкIэ тхурикъун дыщэ 

пащтыхьым къыдитынущ.
Хъыджэбз цIыкIур абы щыгуфIыкIри, и адэм жриIащ пащ-

тыхьыр зыщIэупщIам и жэуапхэр.
ПIалъэр къэсри, цIыхухэр аргуэру пащтыхьым деж щызэхуэ-

сащ. Зэтемыхуэу куэд жаIащ, ауэ пащтыхьыр зыми арэзы 
 техъуакъым. Хъыджэбз цIыкIу зиIэ лIым деж чэзур къыщысым, 
абы мыпхуэдэу жиIащ:

- ЩIыгум нэхъ пшэр, жейм нэхъ IэфI, быным нэхъ лъагъу-
ныгъэ щыIэкъым.

- Хэт къыбжиIа ар? - щIэупщIащ пащтыхьыр.
- Илъэсиблым иту хъыджэбз цIыкIу сиIэщи, абы къызжиIащ, - 

зиумысащ занщIэу адэм.
- АтIэ, а уи хъыджэбз Iущ цIыкIур къэмышууэ, къэмылъэсу, 

къэмылъатэу хьэщIэу къысхуэгъакIуэ, - жиIащ пащтыхьым.
ЛIыр я деж къэкIуэжри, ипхъу цIыкIум жриIэжащ пащтыхьым 

пщэрылъ къыщищIар.
Хъыджэбз цIыкIум и лъэIукIэ зы къуаргъ цIыкIурэ зы тхьэ-

кIумэкIыхь цIыкIурэ лIым къригъэубыдащ. Къуаргъ цIыкIур и 
блыгум щIигъэтIысхьэщ, тхьэкIумэкIыхь цIыкIум кIапсэ цIыкIу 
гуэр трилъхьэщ, ишэри пащтыхьым и куэбжэм Iухьащ. Джэри, 
IуэхутхьэбзащIэхэр къыщыщIэкIым:

- Пащтыхьым хъыбар ефт, къэвгъаплъи, сыкъызэрыкIуар 
 къевгъэлъагъу, - яжриIащ.

Пащтыхьыр шордакъым къикIри, хъыджэбз цIыкIум деж 
 къеплъыхащ.

- Сыкъэплъагъурэ? - жиIащ хъыджэбз цIыкIум.
- Узолъагъу.
- АтIэ, сыкъэшууакъым, сыкъэлъэсакъым, сыкъэлъэтакъым, 

мы цIыкIухэм сыкъахьащ, - жиIэри къуаргъ цIыкIумрэ тхьэ кIу-
мэкIыхь цIыкIумрэ пащтыхьым иригъэлъэгъуащ.

- Уэ пщащэ Iущ цIыкIур ущапIым щыгъуэ сыт уагъэшхар? - 
 къеупщIащ абы илъагъур хьэлэмэтлажьэ зыщыхъуа пащ-
тыхьыр.

- Гъуэгу гъурым къыщаубыда бдзэжьейрэ къэмыкIа къэкIы-
гъэкIэ сапIащ, - жиIащ хъыджэбз цIыкIум.

Пащтыхьым зыри жимыIэу хъыджэбз цIыкIум къеплъащ, 
итIанэ игъазэри щIыхьэжащ. Мыгувэу IуэхутхьэбзащIэхэм хъы-
джэбз цIыкIум къыхущIахащ игъащIэкIэ хурикъун дыщэ.

Хъыджэбз цIыкIур и адэм деж къэкIуэжри, тхъэуэ псэууэ 
къэнэжащ.

Уи  мыIуэху  зепхуэмэ

Ахынрэ  испыхэм
я  пщымрэ

ГъуэгурыкIуэ  щIалэм  къыщыщIар

Кхъуафэхухэм  я  уэрэд

Хъыджэбз Iущыцэ

Есэнокъуэ  зэшищыр
- Си закъуэщ, - жиIащ Уэзырмэдж.
Абдежым КъуийцIыкIуокъуэр къауэри, Уэ-

зырмэджыр къиукIащ.
- Есэнокъуэхэ леймыгъэгъущ, ялъ зэра-

щIэжым деплъынщ, - жиIэри.
Уэзырмэсрэ Темыркъанрэ къащыщIа гуа-

уэр къыщащIэм, махуищ дауэдапщэм 

иужькIэ тIысри зэпсэлъащ:
- КъуийцIыкIуокъуэ Дэгужь фIэкIа мыр дэ 

къыдэзыщIэфын щыIэкъым, - жиIащ Уэзыр-
мэс.

Тэлай дэкIауэ, Уэзырмэс КъуийцIыкIуо-
къуэ Дэгужь кIэлъыкIуащ:

- СызыгъэлIыщIэн солъыхъуэ, - жиIэри.

- Сыт уи лIыгъэ? - къеупщIащ щIалэм 
 КъуийцIыкIуокъуэр.

- Шыбзыхъуэ сыпхуэхъунщ, шыгъашхэ 
сып хуэхъунщ, - жиIащ Уэзырмэс.

- АтIэ, - къыжриIащ КъуийцIыкIуокъуэм, - 
зекIуэ сежьэн мурад сиIэщи, си шыр гъуэ-
гуанэм хуэгъэхьэзыр.

Пщым и шыр гъуэгум хуигъэхьэзыращ 
Есэнокъуэ Уэзырмэс. ЗекIуэ щежьэм, 
Къуий цIыкIуокъуэм и шыгъашхэри зыщIи-
гъуащ. Гъуэгум щигъэбэлэрыгъри, Уэзыр-
мэс КъуийцIыкIуокъуэр иукIащ. Есэнокъуэ 
зэшищым я уэрэдым иужьым халъхьэ -  
жащ:

КъуийцIыкIуокъуэр щIэзгъафэри,
Афэ псыгъуэр къыщысхщ,
И тхыныхур зыхэлъым хыгъуэ - 
Си гум дэгъуар дэкIащ, - жаIэу.
Есэнокъуэ зэшищым мыпхуэдэ хъыбари 

къадокIуэкI.
Есэнокъуэхэ я фызыжьым и къуэхэр щи-

гъэшэскIэ, яжриIэ зэпытт:
- Бийм фи щIыб хуэгъэзауэ фIылIэмэ, 

фыщIэслъхьэжынкъым!
Ар дэнэ къэна, хьэдэгъуэшэр къатехуауэ я 

псэр щыхэкIкIи хуэмыхугъэ къакъуэщауэ 
цIыхум ирамыгъэлъагъункIэ тхьэ иригъа-
Iуэрт и къуищым, шэсын хъумэ.

Я анэм ирата псалъэр ягъэпэжыжащ 
 зэшищым: нэхъыжьитIыр зауэм къыщау-
кIащ, нэхъыщIэр, и псэр пыт къудейуэ, шым 
 къихьыжащ.

БжэщхьэIум къытехьауэ, фызыжьым къи-
лъэгъуащ и къуэ нэхъыщIэр уанэгум къы-
зэрихуар.

- И шынэхъыжьитIым ялъ ищIэжа? - 
щIэупщIащ фызыжьыр, бжэщхьэIум здыте-
тым.

- ИщIэжащ, - къыжраIащ.
- Я адэм хуэфащэт, - жиIэри, фызыжьым 

и къуищыр щигъеижар абы иужькIэщ.

